
Eco la Vegia de le Vegie bele

     Che scomincia co çene, canti e soni;

     In çielo tute fora xe le stele,

     E tuti in tera xe impissà i baloni,

     Su le barchete canta le putele,

     E su le tole fuma i anaroni

     Rostii, e i sfogi friti e 'l vin raboso

     Che el farave cantar un can rabioso.



Su e zozo va le gondole infornie

     De damaschi e de fiori; inluminae

     De baloncini; e in mezzo, drite in pìe

     Ghe xe le tole bel'e pareciae

     Co intorno tre persone, çinque o sie,

     Omeni, tose e done maridae,

     Che i magna, i beve, i canta e i fa l'amor

     Zigando: Viva el nostro Redentor!



Quà me vorìa la pena de Galina,

     O 'l penelo de Giacomo Favreto,

     Che, a piturarve sta Note divina,

     Mi no so' nè un Tizian, nè un Tintoreto,

     Nè el poeta d'Armida, o quel d'Alçina;

     Ma pur in grazia del mio bel dialeto,

     De cavarmela spero in modo tal

     Che tuti diga: Ben, no ghe xe mal!



Vardè quei Vaporeti imbandierai

     Che i compagna su e zozo i sonadori.

     Coi balonçini incolorii e impissai;

     No ve par de esser -t'un giardin de fiori?

     Sentì quei do che canta che intonai!

     Varda che roba, ma sentì che cori!

     E quel là che fa un brindisi: ― «La Vegia,

     Viva del Redentor, e anca mia... gegia!»

